
كاڵێ رەئوف:
 یاریزانی تۆپی دەستی 
ئەفرۆدێت

لەگەڵ ئەوەدانیم 
پشت بە یاریزان 
و راهێنەری بیانی 
ببەسترێ

یاری تۆپی 
دەست لە شاری 
سلێمانی بەردەوام لە 
گەشەساندنەو تیپی تۆپی 
دەستی یانەكەش یەكێك 
لە تیپە هەرە بەهێزەكانی 
سەر ئاستی هەرێمی كوردستان 
و عێراقە كە خاوەنی چەندین 
ئەنجامی شایستەو كچە یاریزانانی 
بەتوانایە، یەكێك یاریزانە بەتواناكانی 
یانەكەش كچە یاریزان كاڵێ رەئوف-ـە كە 
لەدایكبووی ساڵی ١٩٩٤ی شاری سلێمانییە 
و قوتابی كۆلێژی پەروەردەی وەرزشییە لە 
زانكۆی سلێمانی و خاوەنی چەندین ئەنجامی 
شایستەیە لەگەڵ یانەكەی لە هەردوو خولی نایابی 
تۆپی دەستی كوردستان و عێراقیش، ناوبراو بە ئاستە 
بەرزەكەی هەموولایەكی سەرسام كردووە و ماوەی چوار 
ساڵە یاریزانی تیپی تۆپی دەستی یانەی وەرزشی ئەفرۆدێتە 
پێشتریش بۆ ماوەی چوار ساڵ یاریزانی یانەی سیروان بووە، 
ساڵی رابردوو یاریدەدەری راهێنەری فێرگەی تۆپی دەستی ئەفرۆدێت 
بووە، ئێمەش لەنزیكەوە چەند پرسیارێكمان ئاڕاستەی كرد، ئەویش 
بەمجۆرە وەڵامی پرسیارەكانی گۆڤاری گوڵانی دایەوە.

دیمانە: كارزان كانەبی

*ئاستی یاری تۆپی دەست لە كوردستان چۆن دەبینی؟
- تۆپــی دەســت بەتایبەتی تۆپی دەســتی كچــان بە بەراورد 
بە ســاڵانی پێشوو پێشكەوتنی بەرچاوی بەخۆیەوە بینیوە، ئەم 
پێشــكەوتنەش ســاڵ بە ســاڵ لــە زیادبووندایە، بــەڵام بێگومان 
بــە لەبەرچاوگرتنــی قەیرانــی دارایــی كــە تەنگی بــە هەموو 
بوارەكانــی ژیــان هەڵچنیوە، بواری وەرزشــیش وەكو بەشــێك لە 
بوارەكانــی ژیــان بەدەر نەبووە لەو كاریگەرییە كە رێگر بووە لە 

گەشەسەندنی لەم ساڵانەی دواییدا.
*ئەنجامدانــی پاڵەوانیەتیــی كەم تا چەنــد دەبێتە هۆكار بۆ 

ئەوەی ئاستی ئەم یارییە بەرەو پێش نەچێت؟
- بێگومــان ئەنجامدانــی پاڵەوانیەتــی كۆمەڵێــك ئامانجــی 
هەیــە، یەكێــك لە ئامانجەكانی بریتییە لە دەرخســتنی ئاســتی 
و  شــارۆچكەكان  و  شــار  هەمــوو  لــە  بەشــداربووەكان  تیپــە 
دروســتبوونی كێبڕكێیــە لــە نێوانیانــدا، ئەمــە وادەكات لەگەڵ 
هــەر پاڵەوانیەتییــەك تیپەكان زیاتر خۆیــان ماندووبكەن لەپێناو 
بەدەستهێنانی نازناوەكان، هەروەها ئامانجێكی تری ئەنجامدانی 
پاڵەوانیەتییــەكان دەرخســتنی توانــای یاریزانەكانــە لەو ئاســتە 
كــە پێــی گەیشــتوون و یاریــزان دەتوانێت ســاڵ بە ســاڵ خۆی 
بگەیەنێتــە ئاســتێكی بەرزتــر، بــەڵام كەمیــی پاڵەوانێتییــەكان 
جەســتەیی  و  دەروونــی  لایەنــی  لەســەر  دەبێــت  كاریگــەری 
یاریزانــەكان، چونكە كاتێك یاریزان راهێنانەكانی ئەنجام دەدات 
لەپێنــاو دەرخســتنی تواناكانیەتــی لــە پاڵەوانیەتییــەكان، بەڵام 
بــە نەبوونــی، یــان كەمیــی پاڵەوانیەتی ئــارەزووی یاریزان كەم 
دەبێتــەوە بــۆ ئەنجامدانــی راهێنانەكانــی، ئەمــەش كاریگەری 

دەبێت لەسەر لایەنی جەستەیی و دەروونی یاریزان.
*پێت باشە چی بكرێت بۆ ئەوەی یاری تۆپی دەستی كچان 

بەرەوپێش بچێت؟
- بێگومــان بــۆ بەرەوپێشــبردنی تۆپی دەســت بە شــێوەیەكی 
گشــتی و تۆپــی دەســتی كچــان بەشــێوەیەكی تایبەتــی لــە 
كوردســتان پێویســتمان بــە یاریزانــی ئاســت بــەرزە، ئەویــش بە 
پێگەیانــدن و پەروەردەكردنــی یاریزان لە تەمەنــی منداڵییەوە و 
تێپەڕاندنی بە هەموو قۆناغەكانی راهێنانی وەرزشی، ئەمەش 
بە بوونی راهێنەر و كادیری وەرزشیی ئاست بەرز و پشتگیری 
و هاندانــی یانــە وەرزشــییەكان بــۆ لەخۆگرتنــی منــداڵان و 
پێگەیاندنیــان وەكــو یاریــزان دێتــەدی، هەروەهــا بەرزكردنەوەی 
توانــای ئــەو یاریزانانــەی لــە ئێســتادا لــە ئاســتێكی باشــدان 
و لەتوانایانــدا هەیــە بگەنــە ئاســتێكی بەرزتــر، ئەگــەر هەلی 
گونجاویان بۆ بڕەخسێت لە لایەنی راهێنان و راهێنەری باش و 
كردنەوەی پاڵەوانیەتی بە شێوەیەكی بەردەوام، نەك تەنیا ساڵی 
جارێــك، هەندێــك كات یاریــزان بەدرێژایی ســاڵ ئامادەكاری و 
راهێنــان دەكات بــۆ پاڵەوانیەتی، بەڵام لە پڕێكدا بڕیار دەدرێت 
بە هەڵوەشاندنەوەی پاڵەوانیەتییەكە، ئەوەش كاریگەری خراپی 
لەســەر یاریزانەكە دەبێت. بۆیە پێویســتە هەوڵەكان چڕبكرێتەوە 
لەلایەن یەكێتی تۆپی دەستەوە بۆ ئەنجامدانی پاڵەوانیەتییەكان
*گرفتی یارییەكانی تۆپی دەستی زیاتر لە چیدا دەبینی؟
بۆ  یانەیەكەوە  لە  و  زۆرن  دەست  تۆپی  گرفتەكانی   _
یانەیەكیتر دەگۆڕێت. كەمیی یەكەی راهێنانەكان و نەبوونی 
زانستییانە  شێوازێكی  بە  پێشكەوتوو  كادیری  و  راهێنەر 
یاریزان  ئاستی  چوونی  بەرەوپێش  لەسەر  هەیە  كاریگەرییان 
بەردەم  گرفتێكیتری  هەروەها  گرفتەكانن،  دیارترین  لە  كە 

بۆ  یانەكانە  كەمتوانایی  دەست  تۆپی  بەرەوپێشچوونی 
یاریگاكان  كەمیی  و  یاریزان  پێداویستییەكانی  دابینكردنی 
بۆ ئەنجامدانی پاڵەوانیەتییەكانە و راهێنانەكانیش گرفتێكی 
دەست. تۆپی  یاری  بەرەوپێشچوونی  گرفتەكانی  لە  ترە 
* بۆ داهاتووی خۆت وەكو كچە یاریزانێك بەنیازی چیت؟
- وەكو یاریزانێك بەنیازم لە بواری خوێندنەكەی خۆم بەردەوام 
بــم كــە وەرزشــە، لەپاڵ ئەوەشــدا بەردەوامیدانم بــە یاریكردن لە 
یانەكەی خۆم بۆ بەرزكردنەوەی تواناكانم بۆ ئاســتێكی بەرزتر 

لەپێناو بەدەستهێنانی ئەنجامی باشتر لە پاڵەوانیەتییەكان.
*تا چەند لەگەڵ ئەوەی یانەكان پشت بە راهێنەر و یاریزانی 

بیانی ببەستن؟
-لەگــەڵ ئــەوەدا نیــم پشــت بــە یاریــزان و راهێنــەری بیانی 
ببەســتین، لەكاتێكدا خۆمان خاوەنی دەیان یاریزان و راهێنەرین 
كــە تواناكانیــان ئەگەر لە بیانییەكان زیاتر نەبێت، كەمتر نییە. 
تەنیا پێویستمان بە رەخساندنی هەل و بارودۆخی گونجاو هەیە، 
هەروەهــا ئەو داهاتەی بۆ بانگهێشــتكردنی بیانییەكان تەرخان 
دەكرێــت، ئەگەر بۆخۆمان تەرخــان بكرێت لەگەڵ دابینكردنی 
رێگای زانستی بۆ پەروەردەكردنی یاریزان و راهێنەران بێگومان 

دەتوانین پشت بە یاریزان و راهێنەری خۆمان ببەستین.
*لە خێزانەكەت بە تەنیا وەرزشكاری؟

-بەڵێ بە تەنیا وەرزشكارم.
*داواكاری و پێشنیارت بۆ لایەنی بەرپرسی وەرزشی چییە؟
- پێشــنیارم بۆ بەرپرســانی وەرزشــی ئەوەیە كە بزانن وەرزش 
تەنیــا بــۆ خۆشــی و كات بەســەربردن نییە تاكــو بخرێتە ریزی 
دواوەی بوارەكانیتــری ژیــان و گرنگــی پێنەدرێــت، یان بە كەم 
ســەیربكرێت و بــە پێویســت نەزانرێــت، بۆیــە پێویســتە هەوڵ و 

تواناكانیان بخەنەگەڕ بۆ گرنگی پێدانی زیاتری وەرزش.
*خەونی وەرزشیت وەكو یاریزانێك چییە ؟

- خەونی وەرزشــیم گەیشــتنمە بە بەرزترین ئاســتی وەرزشیم 
و بەشــداریكردنم لــە پاڵەوانیەتییەكانــی كوردســتان و عێــراق و 

دەرەوەی عێراق.
*بەهیــوای ئــەوە نیــت هەڵبــژاردەی كوردســتان دابمەزرێ و 

تۆش یەكێك بیت لە یاریزانانی هەڵبژاردەكە؟
هەمــوو  خەونــی  كوردســتان  هەڵبــژاردەی  دامەزراندنــی   -
یاریزانێكی كوردە، بێگومان خەون و ئامانجی منیشــە بەناوی 
هەڵبــژاردەی كوردســتان و بــە لۆگــۆی ئــاڵای كوردســتان لە 

پاڵەوانیەتییە جیهانیەكان بەشداری بكەم.
*لە هەڵبژاردەی تۆپی دەستی عێراق داواكراوی؟

- بەڵێ، ساڵی رابردوو یەكێك بووم لە یاریزانانی هەڵبژاردەی 
عێــراق، بــەڵام بەهــۆی پێكانی ئەژنۆم نەمتوانی بــەردەوام بم، 
بــەڵام ســوپاس بــۆ یەزدانی مەزن، ئێســتا باشــترم و چاوەڕێی 

هەڵبژاردنی داهاتووم.
*بەچ یاریزانێكی جیهانی سەرسامیت؟

 anita سەرسامم بە كچە یاریزانی تۆپی دەستی هەنگاری -
. gorbicz

* ئەگەر شتێكت ماوە لە كۆتاییدا؟
-لــە كۆتاییــدا دەستخۆشــی لــە گۆڤــاری گــوڵان دەكــەم بــۆ 
بەســەركردنەوەی یاریزانانــی تۆپــی دەســت، هیواداریشــم هــەر 
بەرپرســێك ئەم گۆڤارە دەخوێنێتەوە كێشــەو گرفتەكانی یاریزانان 
بە هەند وەربگرێت و بە جددی هەوڵی چارەسەر كردنیان بدات.

یانــەی چێڵســی ئینگلیزی و جــۆن تێری كاپتنی یانەكە 
گرێبەســتەكەی نێوانیــان نــوێ ناكەنــەوەو لەكۆتایی وەرزی 

ئەمساڵدا جیادەبنەوە .
پێگەی یانەی چێڵســی بڵاویكردووەتەوە لەگەڵ جۆن تێری 
كاپتن لەسەر نوێنەكردنەوەی گرێبەستەكەی نێوانیان رێككەوتوون 
و لەكۆتایــی وەرزی ئەمســاڵدا كۆتایــی بە پێوەندییەكانی نێوانیان 

دێت.
پێگــەی یانــە لەندەنییەكە سوپاســی جۆن تێری كردووە كە لەســاڵی 
1998ـــەوە بەدرێسی بلوزەوە یاری دەكات و لەو ماوەیەشدا 14 نازناوی 

لەسەر ئاستی ناوخۆ و ئەوروپا بەدەستهێناوە.
جۆن تێری تائێستا لەگەڵ یانەی چێڵسی 713 یاری ئەنجامداوە كە لە 

578 یاریدا كاپتن بووەو تا ئێستاش 66 گۆڵی تۆماركردووە.
لەلای خۆیەوە جۆن تێری گوتی: نازانم بەكام وشە سوپاسی هەموو ئەوانە 
بكەم كەلەم یانە پرشــنگدارەدان، راهێنەران و یاریزانان و بەرپرســانی یانەكە و 

هاندەران هەموو كات پاڵپشت و هاوكارم بوون.
یاریزانە بەئەزموونەكەی چێڵسی راشیگەیاندووە لەكۆتایی وەرزی ئەمساڵدا 
گرێبەستەكەی لەگەڵ یانەكەی كۆتایی دێت و ئەو كاتەش گونجاوترین كاتە 

بۆ ماڵئاوایی كردن .
لــە كۆتاییــدا جــۆن تێــری ئاشــكرایكردووە واز لەیاریــی تۆپی پــێ ناهێنێت و 

لەماوەی داهاتوودا چارەنووسی خۆی دیاری دەكات.

دوای 20 ساڵ 
چێڵسی و 
كاپتنەكەی 
جیابوونەوە

هەڵبژاردەی پورتوگال یارییەكی دۆستانە ئەنجام دەدات و یارییەكەش لە رۆژی بەڕێوەچوونی یاریی 
كۆتایی چامپیۆنس لیگی ئەمساڵدا دەبێت .

لەســەرو بەنــدی ئامادەكاریەكانــی هەڵبژاردەی پورتوگال بۆ پاڵەوانێتی جامی كیشــوەرەكان، یەكێتی 
تۆپی پێی ئەو وڵاتە لەسەر هاوتا قوبروسییەكەی لەسەر ئەنجامدانی یارییەكی دۆستانە رێككەوتن.

هەردوو یەكێتی ناوبراویش رێككەوتوون یارییەكە رۆژی سی حوزەیرانی ئەمساڵ لە شاری ئیشتۆرێلی 
پورتوگال بەڕێوەبچێت.

ئــەو بــەروارە رۆژی بەڕێوەچوونــی یاریــی كۆتایــی خولــی یانــە پاڵەوانەكانی ئەمســاڵەو 
لەكاتــی گەیشــتنی یانەكانــی ریــاڵ مەدریــد یاخــود بەرشــلۆنە یاخود ئــەو یانانەی كە 
یاریزانە پرتوگالییەكان یاریی بۆ دەكەن، ئەوا ناتوانن بەشــداری یاریی هەڵبژاردەكەیان 

ببن.
رۆژی 9ی حوزەیرانیــش هەڵبــژاردەی پورتوگال لەیەكێــك لەیارییەكانی پاڵاوتنی 
گەیشتن بەمۆندیالی 2018ی رووسیا رووبەڕووی هەڵبژاردەی لاتیڤیا دەبێتەوە.

رۆژی 17ی حوزەیرانی ئەمساڵ جامی كیشوەرەكان لە رووسیا دەستپێدەكات و 
رۆژی 2ی تەموزیــش یاریــی كۆتایی پاڵەوانێتیەكە بەڕێوەدەچێت، هەڵبژاردەی 
پورتوگالیــش رۆژی 18ی حوزەیــران یەكەمین یاریی خۆی لەپاڵەوانێتییەكەدا 

ئەنجامدەدات و بەرامبەر هەڵبژارەی مەكسیك یاری دەكات.

لە رۆژی 
یاریی كۆتایی 

چامپیۆنس 
لیگدا پورتوگال 
یاریی دۆستانە 

دەكات

سێرجیۆ رامۆسی ئیسپانی و كاپتنی یانەی ریاڵ مەدرید ژمارەیەكی مێژوویی تۆماركرد.
بەبەشــداریكردنی لە یاریەكەی یانەكەی بەرامبەر یانەی بایرن میونیخ ژمارەی یارییەكانی لەگەڵ یانەی 

ریاڵ مەدرید لە خولی یانە پاڵەوانەكانی ئەوروپادا گەیاندە )100( یاری.
پێشــتر ســێ یاریزانی یانەی ریاڵ مەدرید زیاتر لە )100( یارییان لە چامپیۆنس لیگدا كردووە، 

ئەوانیش ئیكەر كاسیاس و راول گۆنزالێس و رۆبێرتۆ كارلۆسن.
كاســیاس هەڵگری ژمارەی پێوانەییەو بەدرێســی یانەی ریاڵ مەدریدەوە بەشــداری لە )150( 
یاریــدا كــردووەو راول گۆنزالێســیش لــە )130( یاریــدا، هەرچــی رۆبێرتــۆ كارلۆســی بەرازیلیشــە 

هەگبەكەی )107( یاریی تێدایە.

سێرجیۆ رامۆس ژمارەیەكی مێژوویی نوسییەوە

چەندیــن یاریزانــی كــورد لە مــاوەی ڕابردوو چوون تاراوگە بە ئامانجی باشــتر بوونی 
بارودۆخــی ژیانیــان و چوونــە قۆناخێكــی ترەوە، میــران كەریم یاریزانی پێشــووی یانەی 
برایەتــی و كــە ئــەم وەرزە لە خونایابی یانەكانی كوردســتان ئاســتێكی بەرزی پێشــكەش 
كــرد لەگــەڵ یانــەی پێشــمەرگەی هەولێــرو هەرچەندە هەوڵی زۆریشــدا لــە یارییەكانی 
چوار گۆشــەی زێرینی خولەكە یاری بۆ یانەكەی بكات، بەڵام گرفتی تەواو نەبوونی 
مۆڵەتــی نیشــتەجێبوونی لــە ووڵاتی ئەڵمانیا نەیتوانی لەگەڵ یانەی پێشــمەرگە یاری 
بكات، ئێســتاش لە هەوڵی ئەوەدایە بۆ یانەیەكی ئەو ووڵاتە یاری بكات، لەم بارەشــەوە 
میــران كەریــم لە وڵاتــی ئەڵمانیایەوە بۆ گۆڤاری گوڵان گوتی: هەوڵمدا بگەڕێمەوە بۆ 
شاری هەولێر بۆ ئەوەی درێژە بە یارییەكانم بدەم لەگەڵ یانەی پێشمەرگە بەڵام ئیقامەم 
تەواو نەبووە بۆیە نەمتوانی بگەرێمەوە، لەبارەی مانەوەشــی لە ئەلمانیا و بەردەوامبوون 
لــە وەرزش كــردن گوتیشــی: بەڵــێ دوو تــا ســێ یانە هەیــە، بەڵام جارێ مــاوە كە بچم 
قســەیان لەگەڵ بكەم، بەڵام یانەیەكی پلە ســێ هەیە بە ناوی دوســیل دۆرف هەر لەو 
شــارەیە كە من لێ نیشــتەجێم، جگە لەوەش یانەی فۆتونە دوســل دۆرفیش قسەم كردووە 
ئەوان پلە دوون قسەم لەگەڵیان كردووە بەڵام جارێك كارەكانم تەواو نەبووە ماوە یانەیەكی 
زۆر گەورەیە، زۆریش لە ئاستی من ڕازین بۆ ئەوەی یارییان بۆ بكەم، بەڵام لە ئەوروپا 
ئــەم كارانــەی مــن و پەیوەندیــی كردنم بە ئەوان دەبێت لە رێگای پارێزەرەوە بێت ئەو كاتە 
دەتوانــم كارەكانــم تەواو بێت ڕاســتەوخۆ بچمە ریــزی یانەكە، جارێك لەگەڵ یانەكە تەنیا 
ئەوەندە قســەمان كردووە بۆیە هەر كارێك تەواو بووم بۆمنیش كارێكی باش دەبێت بۆمن 
و هەوڵدەدەم لەگەڵ یانەیەكی ئاســت بەرز بگەومە رێكەوتن و ئاســتی خۆم زیاتر بەرەو 

پێش ببەم.

میران كەریم خەریكی رێككەوتنە لەگەڵ 
یانەیەكی ئەڵمانی

تیپی باڵای یانەی پێشمەرگەی سلێمانی ئەمساڵ تاكە یانەی باشووری 
كوردســتان بوو كە بەشــداری كێبركێیەكانی خولی نایابی بالەی یانەكانی 
عێراقی كردبوو، ســەڕەرای ئەوەی دەســتەی كارگێڕی یانەی پێشــمەرگە 
پارەیەكی زۆری لەم تیپە سەرف كردبوو بەهێنانی چەندین یاریزانی بەتوانا 

لەســەر ئاســتی عێــراق، بــەڵام دواجــار توانــی ئامانجەكــەی بپێكــی و جگە 
لــە گەیشــتی بــۆ قۆناخــی بــژاردە و بڕینــی هەمووقۆناخەكان لــە هەریەك لە 

شــارەكانی ســلێمانی و بەغدا و نەجەف و بەســرا كە لە نێو پێنج بەهێزترین تیپی 
ئاستی عێراق توانی نازناوەكە لە باشترین یانەكانی عێراق بڕفێنێت و بیگەڕێنێتەوە 

شــاری ســلێمانی، تــا كۆتایــی هاتنی خولەكــەش هەریەك لە یانەكانی شــورتە و غازی 
باشــوور كێبركێ توندیان لەگەڵ یانەی پێشــمەرگە كرد، بەڵام پێشــمەرگەكانی ســلێمانی بە 

ئاســت و بــە ئەنجامیــان هەمــوو یانەبەهێزەكانــی عێراقیــان لــە دوای یــەك رێــز كــرد و 53 خاڵی یەك 
لــەدوای یــەك لــەم وەرزە كۆكــردەوە و بــووە پاڵەوانــی یانەكانــی عێــراق ئەمســاڵیش بە نوێنەرایەتــی عێراق و 
هەرێمی كوردســتان بەشــداری لە پاڵەوانیەتی یانەكانی عەرەبی دەكات، كوڕانی پێشــمەرگەی ســلێمانی بە 
رێنماییەكانی ڕاهێنەری بەتوانای یانەكەیان دكتۆر ســەلاح كانەبی توانیان ئاســت و ئەنجامی شایســتە بۆ 
شاری سلێمانی بەدەست بهێنین و ئەوەشیان سەڵماند كە تاكە یانەی كوردستانن كە دەتوانن كێبڕكێ لەگەڵ 

بەهێزتر یانەكانی عێراق بكەن لەسەر بەدەستهێنانی نازناو .

لە شاری دهۆك لەهۆڵی یانەی سەنحاریب دوای پێنج رۆژ لە ململانێ لە نێوان هەشت تیپی 
كچانی هەڵبژاردەی پەروەردەكانی سەر ئاستی هەرێمی كوردستان هەردوو تیپ فوتساڵی 

پەروەردەكانی هەڵەبجەی شەهید و كەركووك گەیشتنە یاری كۆتایی پاڵەوانیەتیەكە لە 
یاری كۆتاییشدا بە ئامادەبوونی بەكر كەریم بەرێوەبەری گشتی چاڵاكی وەرزش 

و هونــەر و ژمارەیــەك لــە بەرپرســانی پەروەردەیی یاری كۆتایی دەســت نیشــان 
كردنــی پاڵــەوان لــە نێوان هەردوو پــەروەردەی كەركووك و هەڵەبجەی شــەهید 
ڕووبــەرووی یەكتــری بوونــەوە لەم یارییەشــدا یاریزانانی تیپــی هەڵبژاردەی 
پــەروەردەی كەركــووك توانــی بە ئاســت و بــە ئەنجام یارییەكە بە ســوودی 
خــۆی كۆتایــی پێبهێنت دوای ئــەوەی بە ئەنجامێكی گەورە )5-0(گۆڵ 
یارییەكــەی بــردەوە و جامــی پاڵەوانیەتیەكــەی بۆ شــاری كەركووك بردەوە 
وهەریــەك لــە تیپــی پەروەردەكانــی هەڵەبجــەی شــەهیدو پــەروەردەی رۆژ 
ئاوای ســلێمانیش پلەی ســێیەمی پاڵەوانیەتیەكەی بردەوە دواتریش لەلایەن 
بەرپرسانی وەرزشی خەڵات و دیاری بەسەر تیپ و یاریزانە سەركەوتووەكان 

دابەشــكرا ئەوەی جێگای ئاماژە پێكردنە هیچ تیپێكی پارێزگای هەولێر لە 
ئاستی كچان بەشداری ئەم پاڵەوانیەتیە نەبوو.

بالەی پێشمەرگەی سلێمانی باڵا 
دەستی عێراق بوو

كچانی كەركووك پاڵەوانی هەرێمن

